ՀԱՅՏԱՐԱՐՈՒԹՅՈՒՆ
հրավերի պարզաբանման մասին

Հայտարարության սույն տեքստը հաստատված է գնահատող հանձնաժողովի
 2026 թվականի փետրվարի 17-ի թիվ 5 որոշմամբ և հրապարակվում է 
“Գնումների մասին” ՀՀ օրենքի 29-րդ հոդվածի համաձայն
Ընթացակարգի ծածկագիրը ՀՀ ԱՆ ԷԱՃԱՊՁԲ-2026/25
Առողջապահության նախարարության կողմից «Պետության կարիքների համար համակարգչային տոմոգրաֆիայի սարքերի և անխափան սնուցման աղբյուրների» ձեռքբերման նպատակով կազմակերպված «ՀՀ ԱՆ ԷԱՃԱՊՁԲ-2026/25» ծածկագրով գնման ընթացակարգի գնահատող հանձնաժողովը ստորև ներկայացնում է նույն ծածկագրով հրավերի վերաբերյալ 19.02.2026թ. ժամը 16:35 ստացված հարցադրման և դրանց վերաբերյալ 17.02.2026թ. տրամադրված պարզաբանման:
 
Հարցադրում N 5

«Հարգելի՛ գնահատող հանձնաժողով, ՀՀ առողջապահության նախարարության կողմից հայտարարված ՀՀ ԱՆ ԷԱՃԱՊՁԲ-2026/25 ծածկագրով էլեկտրոնային աճուրդի շրջանակներում 1-ին և 2-րդ չափաբաժիններով համակարգչային տոմոգրաֆների ձեռքբերման նպատակով տեխնիկական բնութագրերում սահմանվել է հետևյալ պահանջը՝ «Համակարգչային տոմոգրաֆ GE Healthcare Revolution Maxima կամ համարժեք Philips Healthcare Philips Incisive CT կամ համարժեք Siemens Healthineers Somatom Go Top»։ Պարզաբանման պահանջին ի պատասխան ստացվել է պարզաբանում, ըստ որի նշված պահանջը չի հակասում գործող օրենսդրությանը, քանի որ համապատասխանում են երեք արտադրողների սարքավորումներ։ Միայն այն հանգամանքը, որ նշված են երեք արտադրողներ, ինքնին չի վերացնում մրցակցության սահմանափակման փաստը, քանի որ օրենքը արգելում է կոնկրետ ապրանքային նշումների և մոդելների հիշատակումը որպես սպառիչ չափանիշ։ Սույնով արձանագրում ենք, որ ներկայացված պարզաբանումը իրավաբանորեն անհիմն է և չի համապատասխանում գործող օրենսդրության պահանջներին, չի վերացնում տեխնիկական բնութագրերում առկա իրավախախտումը և չի կարող համարվել բավարար հիմնավորում։ I. Օրենսդրության ակնհայտ խախտում «Գնումների մասին» ՀՀ օրենքի 3-րդ հոդվածի 2-րդ մասի համաձայն՝ գնման գործընթացը պետք է իրականացվի՝ • մրցակցության ապահովման և խրախուսման, • ոչ խտրականության, • հավասարության, • համաչափության, • ինչպես նաև մասնակիցների շրջանակի ընդլայնման սկզբունքների պահպանմամբ։ Միաժամանակ, նույն օրենքի 6-րդ հոդվածի 4-րդ մասի համաձայն՝ արգելվում է սահմանել այնպիսի պահանջներ, որոնք սահմանափակում են մրցակցությունը կամ անհիմն կերպով խոչընդոտում են հնարավոր մասնակիցների մասնակցությունը գնման գործընթացին։ Ավելին, «Գնումների մասին» ՀՀ օրենքի 13-րդ հոդվածի 5-րդ մասի համաձայն՝ գնման առարկայի բնութագրերը չպետք է պարունակեն հղում կոնկրետ արտադրողի, ապրանքային նշանի կամ մոդելի, բացառությամբ այն բացառիկ դեպքերի, երբ առանց դրա անհնար է բնութագրել գնման առարկան, իսկ Պատվիրատուի կողմից որևէ հիմնավորում չի ներկայացվել, որը կվկայեր, որ առանց կոնկրետ արտադրողի կամ մոդելի նշման անհնար է բնութագրել գնման առարկան։ Նման հիմնավորման բացակայության պայմաններում պահանջը հանդիսանում է օրենքի ուղիղ խախտում։ Տվյալ դեպքում նման անհնարինության որևէ հիմնավորում չի ներկայացվել և օբյեկտիվորեն գոյություն չունի, քանի որ համակարգչային տոմոգրաֆները հանդիսանում են ստանդարտացված բժշկական սարքավորումներ, որոնք հնարավոր է լիարժեք բնութագրել բացառապես տեխնիկական և ֆունկցիոնալ բնութագրերով։ II. Մրցակցության փաստացի սահմանափակման և խտրականության առկայությունը՝ Տեխնիկական բնութագրում կոնկրետ երեք արտադրողների և երեք մոդելների նշումը փաստացի հանդիսանում է սպառիչ սահմանափակում, որի արդյունքում՝ անհիմն կերպով բացառվում են այլ արտադրողների համարժեք սարքավորումները, սահմանափակվում է մրցակցությունը, խախտվում է հավասարության և ոչ խտրականության սկզբունքը, արհեստականորեն նեղացվում է հնարավոր մասնակիցների շրջանակը։ Հատկապես կարևոր է արձանագրել, որ «կամ համարժեք» ձևակերպման օգտագործումը ինքնին բավարար չէ, եթե համարժեքության շրջանակը փաստացի սահմանափակվում է միայն որոշակի արտադրողների կոնկրետ մոդելներով, ինչպես տեղի է ունեցել տվյալ դեպքում։ Նման ձևակերպումը հանդիսանում է ձևական և չի վերացնում մրցակցության սահմանափակման փաստը։ III. Դատական ուժի մեջ մտած ակտով հաստատված իրավական դիրքորոշում։ Նույնական փաստական և իրավական հանգամանքներով Երևանի առաջին ատյանի ընդհանուր իրավասության քաղաքացիական դատարանի կողմից քննված քաղաքացիական գործով՝ Քաղաքացիական գործ թիվ ԵԴ2/8715/02/25 (13-10-2025) դատարանը քննել է գնման տեխնիկական բնութագրում կոնկրետ 
արտադրողների և մոդելների նշման իրավաչափությունը և արձանագրել, որ նման պահանջը հանդիսանում է մրցակցության սահմանափակում։ Մասնավորապես, տվյալ գործով վիճարկվել է տեխնիկական բնութագրի պահանջը, ըստ որի՝ «Ձեռքբերման ենթակա ապրանքը պետք է լինի Guarisco արտադրող ընկերության Phoenix BLU18 մոդելի և/կամ համարժեք համարվող W&H արտադրող ընկերության Lyla 22 մոդելի և/կամ Techno-Gaz industries արտադրող ընկերության Europa B EVO և/կամ Euronda արտադրող ընկերության E10 մոդելի սարքերից որևէ մեկը»։ Դատարանը քննության առնելով գործը՝ արձանագրել է, որ նման սահմանափակող պահանջը հանդիսանում է գնման գործընթացի իրավական գնահատման առարկա և ենթակա է դատական վերահսկողության։ Հավելենք, որ նշված դատական ակտը օրինական ուժի մտած դատական ակտ է։ Վերոգրյալի հիման վրա արձանագրում ենք, որ տվյալ գնման ընթացակարգում պատվիրատուի կողմից սահմանված պահանջը՝ • հակասում է «Գնումների մասին» ՀՀ օրենքի 3-րդ հոդվածին, • հակասում է նույն օրենքի 6-րդ հոդվածին, • հակասում է նույն օրենքի 13-րդ հոդվածին, • հակասում է ՀՀ կառավարության թիվ 526-Ն որոշմանը, • սույն էլեկտրոնային աճուրդի հրավերի պահանջներին, • հակասում է ՀՀ դատարանի ձևավորված իրավական դիրքորոշմանը։ Հետևաբար տվյալ պահանջը հանդիսանում է ոչ իրավաչափ, հակաօրինական և ենթակա է անհապաղ վերացման։ Ելնելով վերոգրյալից՝ պահանջնում ենք • վերանայել և փոփոխել տեխնիկական բնութագրերը՝ բացառելով կոնկրետ արտադրողների և մոդելների սպառիչ նշումը, • Սահմանել գնման առարկայի տեխնիկական բնութագրերը բացառապես տեխնիկական և ֆունկցիոնալ չափանիշներով՝ ապահովելով բաց և հավասար մրցակցություն, • Տրամադրել իրավական հիմնավորում, թե ինչու է օբյեկտիվորեն անհնար համակարգչային տոմոգրաֆի բնութագրումը առանց կոնկրետ արտադրողների և մոդելների նշման։ Հ․Գ․ Համակարգչային տոմոգրաֆների համաշխարհային շուկայում առկա են բազմաթիվ այլ արտադրողներ, որոնց սարքավորումները տեխնիկապես համարժեք են նշված մոդելներին։ Նման սահմանափակող ձևակերպումը օբյեկտիվորեն նեղացնում է շուկան և խաթարում մրցակցային միջավայրը։»

«Հարգելի գործընկեր:

Սույն հարթակը նախատեսված է ոչ թե պատվիրատուների և հնարավոր մասնակիցների միջև երկղոսության կամ ընթացակարգերի հրավերների բովանդակության վերաբերյալ դիրքորոշումներ հայտնելու, այլ հրավերում հնարավոր տեղի գտած անհասկանալի և երկակի մեկնաբանվող դրույթները պարզաբանելու համար։

Այնուամենայնիվ՝ տեղեկացնում ենք, որ Ձեր կողմից ներկայացված դիտարկումները հանդիսանում են օրենսդրական նորմերի ոչ ճիշտ մեկնաբանում և սույն ընթացակարգի 1-ին և 2-րդ չափաբաժիններով ձեռքբերման ենթակա համակարգչային շերտագրերի համար հրավերով սահմանված տեխնիկական բնութագագրերը չեն հակասում «Գնումների մասին» ՀՀ օրենքի և ՀՀ կառավարության 04․05․2017թ-ի N526Ն որոշմամբ հաստատված «Գնումների գործընթացի կազմակերպման կարգ»-ի պահանջներին։»:
Սույն հայտարարության հետ կապված լրացուցիչ տեղեկություններ ստանալու համար կարող եք դիմել 
«ՀՀ ԱՆ ԷԱՃԱՊՁԲ-2026/25» ծածկագրով գնահատող հանձնաժողովի քարտուղար Հասմիկ Սարգսյանին:
Հեռախոս՝   (060) 80-80-03/1804    Էլեկոտրանային փոստ՝ hsargsyan@moh.am 

